
 

25. oktober 2021  

Inatsisartut Suleriaasianni § 37 naapertorlugu Naalakkersuisunut apeqqut 

imaattoq matumuuna saqqummiuppara. 

Naalakkersuisunut apeqqut: 

1. Kangerlussuarmi inoqutigiit 2021-imi 246-upput Narsarsuarmi 

69-usut. Inoqarfinni taakkunani najugaqartut kigutit 

nakorsaannukarniarunik nakorsiarniarunilluunniit illoqarfimmut 

qaninnermut ingerlasariaqarput, angalanerlu namminneq 

akiligassarivaat, soorlumi illoqarfiit allat avataanni najugaqartut 

taamatut iliortariaqartartut. 

a. Kigutit nakorsaat, sumiiffiit pineqartut aqqusaarlugit 

pinngitsoornani angalasussaq, ulluni arlalialunni tamaaniilluni 

inuit tassani najugaqartut kigutaasa misissornissaannut 

suliaqarnissaanut periarfissanik sunik Naalakkersuisut 

tikkuaasinnaappat? 

b. Nakorsaq, sumiiffiit pineqartut aqqusaarlugit pinngitsoornani 

angalasussaq, ulluni arlalialunni tamaaniilluni inuit tassani 

najugaqartut misissorneqarnissamik pisariaqartitsisut 

misissornissaannut suliaqarnissaanut periarfissanik sunik 

Naalakkersuisut tikkuaasinnaappat?    

(Inatsisartunut Ilaasortaq Sofia Geisler, Inuit Ataqatigiit) 

Tunngavilersuut: 

Sumiiffinni pineqartuni najugaqartut suliaqarput nunatsinni angallannerup ullut 

tamaasa ukioq kaajallallugu ingerlaannaavinnissaanik qulakkeerinnittumik. 

Tamannarpiaq pissutigalugu sumiiffinnit pineqartunit allaarnissaat 

periarfissaajuaannartanngilaq. Taamaattumik apeqqutigineqartut ima  



 

 

paasineqassanngilaat sumiiffinni pineqartuni najugallit aammalu sumiiffinni 

allani illoqarfiit avataaniittuni najugallit immikkoortinneqarnissaat 

anguniarneqartoq. Uani pineqarpoq nakorsaq kigutilluunniit nakorsaat, 

pingaartumik taartaagallartutut tikisinneqarpat, pinngitsoornani sumiiffiit 

pineqartut aqqusaarlugit Nunatsinnut tikittussaasoq.   

Ullut suliffiusut qulit iluanni apeqqutima akineqarnissaat piumasaraara, 

piumasaralu piviusunngortinneqarsinnaanngippat nassuiaammik qaqugulu 

akissutit tiguneqarsinnaanerannik ullumik piumasaqarpunga. 


